
1. Правна и институционална рамка за еднакви можности на жените и мажите

Во Република Македонија постои заокружена правна рамка за промовирање и воспоставување на еднакви можности на жените и мажите и на унапредување на положбата на жената во сите сфери на општественото живеење.  Постојат стратешки документи  и оперативни планови за нивна имплементација.  На национално и локално ниво воспоставени се институционалните механизми кои како надлежни субјекти  секој во својот ресор се одговорни за преземање на активности со кои ќе се унапредат еднаквите можности на жените и мажите.
Значаен напредок во промовирањето и заштитата на еднаквите можности, преку еден покомплексен пристап кон овие прашања, дополнително се направи со донесувањето на Законот за спречување и заштита од дискриминација кој претставува заокружена правна рамка за заштита од дискриминација по разни основи, вклучувајќи ги основите пол и род. 
Во септември 2014 година Собранието на Република Македонија го донесе првиот системски Закон за спречување, превенција и заштита од семејно насилство. Законот има за цел  да се создаде сепфатна правна рамка со која системски ќе се унапредат состојбите против семејното насилство во нашата земја, преку креирање на координиран и интегриран систем во сите подрачја на делување. Овој закон значително ќе го намали семејното насилство, ќе биде нагласена заштитата на потенцијалните жртви, и се предвидуваат построги казни за сторителите. Основните начела, на кој се заснова овој Закон, се почитување на достоинството и личниот интегритет на жртвите на семејно насилство, третирајќи го овој проблем како повреда на основните човекови права. Овој закон стапи на сила од 1.1.2015 година.
2. Анализа на состојбата со еднаквите можности на жените на мажите на национално ниво

Анализата на состојбата на национално ниво ја направиме врз основа на извештаите кои се доставуваат до Министерството за труд и социјална политика од страна на координаторите за еднакви можности на жените и мажите на органите на државната управа. Доставувањето на годишни извештаи за состојбата со еднаквите можности на жените и мажите претставува законска обврска согласно член  11 став 8 од Законот за еднакви можности на жените и мажите.  
Иако Законот во член 40 став 1 и 2 предвидува прекршочни санкции за оние органи на државната управа (за одговорното  лице во органот и за координаторот и заменик координаторот) кои нема да ја испочитуваат  законската обврска за доставување на годишен извештај, сепак дел од органите на државната управа и покрај тоа што законот е донесен од 2012 година, и понатаму продолжуваат да не доставуваат годишни извештаи. 
До 31 март 2015 година, извештај за својата работа за 2014 година немаат доставено следните институции:

-Министерство за одбрана, Министерство за образование и наука, Министерство за економија, Министерство за животна средина и просторно планирање, Министерство за земјоделие, шумарство и водостопанство, Министерство за здравство, Агенција за спорт и млади и Биро за развој на образованието.  
Законот за еднакви можности на жените и мажите во членот 11 став 9 предвидува извештајот органот на државната управа да го објави на својата веб страница, но оваа обврска ниту еден орган на државната управа ја немаат испочитувано.

Државниот завод за статистика во рамките на своите активности прибира, обработува, поврзува, чува, анализира и презентира статистички податоци по полова структура (член 19 од Законот за еднакви можности на жените и мажите).

Почетоците на развојот на родовите статистики во ДЗС се во 2000 година, кога е објавена првата публикација за „Жените и мажите во Република Македонија“ а понатаму на годишно ниво се објавува оваа публикација, која е бесплатно достапна на интернет страницата на Заводот до сите корисници на линкот: http://www.stat.gov.mk/Publikacii/Gender2014.pdf. 
Од тогаш до денес значително е зголемен бројот на индикаторите кои ја отсликуваат положбата на жените во македонското општество во однос на положбата на мажите, односно даваат слика за состојбата со родовата еднаквост во земјата. 
Покрај податоците во публикацијата, податоците од родовите статистики се достапни и во интернет базата “Показатели од половите статистики во Република Македонија“ достапна истотака бесплатно до сите корисници на линкот:

http://makstat.stat.gov.mk/PXWeb2007bazi/Dialog/varval.asp?ma=PoloviStatistiki_mk&ti=%CF%EE%EA%E0%E7%E0%F2%E5%EB%E8+%EE%E4+%CF%EE%EB%EE%E2%E8%F2%E5+%F1%F2%E0%F2%E8%F1%F2%E8%EA%E8+%E2%EE+%D0%E5%EF%F3%E1%EB%E8%EA%E0+%CC%E0%EA%E5%E4%EE%ED%E8%BC%E0&path=../Database/%D1%F2%E0%F2%E8%F1%F2%E8%EA%E0%20%EF%EE%20%EE%E1%EB%E0%F1%F2%E8/%CF%EE%EB%EE%E2%E8%20%F1%F2%E0%F2%E8%F1%F2%E8%EA%E8/%CF%EE%EB%EE%E2%E8%20%F1%F2%E0%F2%E8%F1%F2%E8%EA%E8/&lang=18
Родовите статистики за состојбата на жените и мажите ја опишуваат положбата и улогата на жените и мажите во општеството, економијата и семејството, со што го помагаат формулирањето и следењето на политиките и плановите на полето на родовата еднаквост, се следат промените и се информира јавноста. Индикаторите за родовите статистики ни овозможуваат да го следиме процесот на воспоставување на еднаквите можности и еднаквиот третман на жените и мажите, во разни области од животот: образованието, вработувањето, правосудството, културата, социјалната заштита. 

Државниот завод за статистика продуцира родови статистики од различни области како што се здравството, образованието, работните и економските услови, насилството, моќта и одлучувањето. Со тоа Заводот создава информативен систем кој не само што ја следи тековната состојба со еднаквата вклученост на двата пола во општетвениот и економскиот живот на земјата туку и се следи имплементацијата на превземените политики, стратегии и програми на полето на родовата еднаквост.

Нивното прибирање, обработка и дисеминација се реализира преку статистички истражувања кои се реализираат за различни области од економскиот и општествениот живот, секаде каде е можно вклучувањето на родовиот аспект во статистичките истражувања. 

Од аспект на економско зајакнување на жената и нејзина поголема еманципација од особено значаење е промовирањето на женското претприемништво. За таа цел во годишните програми на Агенцијата за поддршка на претприемништво се предвидуваат средства за реализација на активности поврзани со организирање на обуки за женско претприемништво. 

Во 2014 година согласно Оперативниот план на Агенцијата за поддршка на претприемништво на Република Македонија, реализирани се следниве активности: 

1. Пет (5) работилници за промоција на претприемништвото и подигање на свеста за претприемништво кај младите луѓе, како и развој на претприемачкиот дух и култура потребни за отварање на сопствен бизнис. 

2. Десет (10) обуки за подготовка на бизнис план, наменети за учесниците во проектот-Натпревар за бизнис план, со вкупен опфат на 300 учесници.
3. Пет (5) обуки за студенти за подготовка на апликации за конкурирање за работа, со цел полесно пристапување на младите луѓе кон пазарот на трудот со вкупен опфат на 150 учесници.

4. Пет (5) обуки за мали и средни претпријатија, со цел подигање на конкурентноста на вработените во приватниот сектор  со вкупен опфат на 150 учесници.

За овие активности средства се одвоени од буџетот на Агенцијата во висина од 1.200.200,00 денари. 
Она што недостасува кај Агенцијата за поддршка на претприемништво на Република Македонија е водењето на родова статистика преку која ќе се покаже колкаво е учеството на жените/девојките во обуките и останатите активности на Агенцијата и колку тие придонеле кон  нивно економско зајакнување. 
Женското претприемништво се поддржа и од страна на Министерството за економија  преку Програмата за конкурентност, иновации и претприемништво за 2014 година (Сл. Весник на РМ бр.7/2014), дел А- Поддршка и развој на мали и средни претпријатија, како и мерка 5. Финансиска поддршка за женско претприемништво во вкупен износ од 1.400.000,00 денари.

За реализација на оваа мерка министерството за економија на 31.01.2014г. објави  Јавен повик за субвенционирање на претпријатија во сопственост и управувани од жени на  веб страната на министерството за економија   www.economy.gov.mk   и   на www.konkurentnost.mk .
Исто така, министерството за економија за прв пат во 2014, со помош на Централниот регистар на РМ направи анализа на податоци за број на компании во сопственост од жени и со тоа сме прва земја во регионот која веќе има база на податоци за состојбите и движењата кај претпријатијата во сопственост на жени, врз основа на што можеме да ги планираме нашите идни мерки и политики за развој на женското претприемништво во Република Македонија.

Со цел поголема интеграција на жените на пазарот на трудот и зголемување на нивната способност за вработување, Агенцијата за вработување на РМ и Центрите за вработување на локално ниво ги реализираат програмите за вработување и активните мерки за вработување.
Од вкупното учество на жените во активните програми и мерки за вработување во 2014 година  е забележан зголемен интерес  и учество во однос на претходните години. Најголемо учество на жените има во активните програми/мерки за вработување:

- Општинско корисна работа –72%
- Анкета за слободни работни места –85%
- Самовработување и формализација -36%
- Обука кај познат работодавач - 52%
 
ЈУ Завод за социјални дејности како институција која има законска надлежност да го спроведува континуираниот професионален развој на вработените во системот на социјална заштита во текот на 2014 година  реализираа активности за подобрување на пристапот и квалитетот на социјалните услуги за мажите и жените во однос на нивните специфични потреби од родова перспектива, на вклучување на родовиот концепт во стручната документација на ЗСД за работа со различни категории на лица во социјален ризик (упатства, стандарди и слично) како и зајакнување на капацитетите на стручните работници во системот на социјална заштита за родовиот концепт преку  системска обука. Беа обучени 38  стручни работници, беа ревидирани 6 стандарди и 10 процедури за постапување на Центрите за социјална работа и во истите беше инкорпорирана родовата перспектива. 

Обуките беа спроведувани во рамки на Модулот за родова рамноправност во социјалната заштита.     
Кога зборуваме за еднаквите можности на жените и мажите од аспект на човековите права треба да се споменат измените и дополнувањата на Кривичниот законик од 3 февруари 2014
 година со кои измени се прошируваат основите на дискриминација кои добиваат кривично правната заштита. Со тоа се утврдува дека при одмерување на казната судот ќе има предвид дали кривичното дело е сторено против лице или група на лица или имот, непосредно или посредно, покрај другите основи и по основ на пол. Исто така се инкриминира одземањето или ограничувањето на правата на човекот и граѓанинот утврдени со Уставот на РМ и ратификуваните меѓународни договори како и давањето повластици на граѓаните спротивно на Уставот на РМ и по основ на пол. Основот на пол и род се  земени предвид и во однос на Загрозување на сигурноста.
Извршени се измени во однос на  противправно прекинување на бременост, при што без согласност или со доведување во заблуда или искористување на незнаењето на женско лице спротивно на закон, со хируршка интервенција или на друг начин ќе ја прекине нејзината способност за репродукција, ќе се казни со затвор од три до десет години.

Министерството за правда  преку координаторот и заменик координаторот за еднакви можности на жените и мажите во 2014 година започнаа со родово буџетска анализа на програмата Човекови права-унапредување на пристапот до правдата преку зајакнување на правото на бесплатна правна помош. Целта на оваа анализа е да се направи анализа од родов аспект на правото на бесплатна правна помош согласно Законот за бесплатна правна помош. Преку родово одговорното буџетирање се има за цел да се утврдат родово специфичните потреби и барања на материјално загрозените категории на граѓани и утврдување на родово специфичните реакции на одредени мерки како би се промовирала родовата рамноправност и се надминат последиците од различните услови за живот и општествените улоги.

Во рамките на Секторот за еднакви можности, канцеларија на Национален механизам за упатување на жртви на трговија со луѓе посветено работи на  превенцијата на трговија со луѓе и заштита на жртвите во насока на спроведување на  Националната стратегија и Акцискиот план за борба против  трговија со луѓе и илегална миграција 2013-2016 година. 

Во текот на 2014 година, покрај координирање на процесот на упатување и заштита на жртвите на трговија со луѓе, спроведени се повеќе активности со цел унапредување на системот на заштита и превенција од трговија со луѓе како што се: изработена е Програмата за помош и поддршка при реинтеграција на жртви на трговија со луѓе и ревидирана е Програмата за помош и поддршка на деца жртвите на трговија со луѓе; изготвени се Индикатори за идентификација на жртви на трговија со луѓе; направена е Анализа за состојбата за идентификација и заштита на децата ЖТЛ и спроведени се повеќе обуки. 

Во февруари 2014, со цел заокружување на рамката за ефикасна реинтеграција на жртвите на трговија со луѓе изработена е Програмата за помош и поддршка при реинтеграција на жртвите на трговија со луѓе и  направена е ревизија на Програмата за помош и поддршка на деца жртви на трговија со луѓе.  Програмите се подготвени од работна група, составена од претставници на: Министерството за образование и наука, Министерството за здравство, Министерството за внатрешни работи, Министерството за локална самоуправа, Заводот за социјални дејности, ЦСР, Агенцијата за вработување на Република Македонија, и граѓански и меѓународни организации. Логистичката поддршка на оваа активност е овозможена преку Регионалната програма за социјална заштита и превенција на трговијата со луѓе на Германското друштво за интернационална соработка (ГИЗ), Оперативниот план за 2013 година, со ангажирање на двајца локални експерти
Целта на овие програми е спроведување на активности  кои ќе овозможат подобро физичко и психичко закрепнување, рехабилитација, ресоцијализација и социјална реинтеграција на децата/жртвите на трговија со луѓе. 
Програмите се финализирани на три јавни дебати кои се одржаа во Скопје, Пробиштип и Тетово и истите се достапни на веб страницата на Министерството за труд и социјална политика:  http://www.mtsp.gov.mk/nacionalen-mehanizam-za-upatuvanje-na-zrtvi-na-trgovija-so-lugje.nspx
МТСП, во насока на имплементација на Стратегијата и Националниот акциски план за борба против трговија со луѓе и илегална миграција 2013-2016 година, изработи индикатори за идентификација на жртвите на трговија со луѓе. 

Индикаторите имаат за цел да ја подобрат идентификацијата на жртвите на трговија со луѓе и да се користат како практична алатка на службените лица од институциите и организациите, кои може да бидат во контакт со жртвите или потенцијални жртви на трговија со луѓе. 
Индикаторите  се достапни на веб страницата на Министерството за труд и социјална политика: http://www.mtsp.gov.mk/nacionalen-mehanizam-za-upatuvanje-na-zrtvi-na-trgovija-so-lugje.nspx
Со цел утврдување на практичното спроведување и имплементација на националната законска регулатива, од страна на одговорните субјекти на централно и локално ниво, утврдување на недостатоци и давање на заклучоци и препораки за  поефикасна идентификација и заштита на жртвите на трговија со деца, МТСП во соработка со Подгрупата за борба против трговијата со деца, изготви Анализа за состојбата со идентификацијата и заштитата на децата жртви на трговија со луѓе.

Анализата претставува имплементација на Националниот акциски план  за борба против трговија со деца 2013-2016 и спроведување на Оперативната програма за 2014 година на Подгрупата за борба против трговијата со деца.  Анализата ги детектира слабостите и проблемите и дава препораки за  унапредување и ефикасна идентификација и заштита на децата жртви на трговијата со луѓе.

Во насока на градење на капацитетите спроведени се следниве активности:
-Обука за  имплементација на програмите за ресоцијализација и реинтеграција.  

Со цел соодветна имплементација на „Програма за помош и поддршка при реинтеграција на жртвите на трговија со луѓе„ и „Програмата за помош и поддршка на деца жртви на трговија со луѓе„ МТСП  организираше обуки во 4 општини: Кочани, Пробиштип, Куманово и Дебар, на кои учество земаа вкупно 60 лица. Учесници на обуките беа претставници на центрите за социјална работа, полицијата, здравствените домови, локалната самоуправа и образованието.  
-Обука на наставници 

Со цел јакнење на капацитетите на наставниците во училиштата во превенцијата од социјални ризици и трговија со луѓе, во соработка со Општинскиот центар за социјални услуги од Пробиштип и НВО Отворена Порта на 27 јуни  одржана е обука за класните раководители и психолошко -педагошката служба во училиштата. Обуката е реализирана како резултат на спроведената анкета, преку која е согледана актуелноста на темата, неопходноста од утврдување на состојбата во училиштата.

-Обука на Совет на општина Битола

На барање на Локалната комисија за борба против трговија со луѓе од Битола, во насока на реализација на Локалниот акциски план одржана е работилница со членовите на Советот на општина Битола. Работилницата се реализира во Охрид на 13 јуни со вкупно 20 советници од Општина Битола.
-Обука на врснички едукатори за превенција од трговија со луѓе

Обука на волонтери од Црвениот крст на Република Македонија на  19 врснички едукатори за превенција од трговија со луѓе од Скопје, Кавадарци, Охрид, Струга, Дебар и Струмица. Обуката се одржа заради продолжување на Караванот со пантомима „Разоткриено слепило“, која се спроведува во Србија, Косово, Албанија и Босна и Херцеговина, поддржана од Регионалната програма на ГИЗ. Врсничките едукатори се стекнаа со нови знаења и вештини за спроведување на едукациите со комбинирање на техники од видео проекции, пантомима и интерактивна дискусија, која за време на „Неделата за борба против трговија со луѓе„ ја пренесоа на своите врсници.  

Заштитата на жртвите на трговија со луѓе Канцеларија на НМУ ја спроведува во соработка и постојана координација со обучени социјални работници од центри за социјална работа (во 30 града на РМ), трудовите инспектори, Министерството за внатрешни работи, Единицата за борба против трговија со луѓе и илегална миграција како и со НВОии „Отворена Порта„ и „За среќно детство„ во Центарот за лица жртви на трговија со луѓе.  

Во текот на 2014 година идентификувани се 8 жртви на трговија со луѓе од кои:

· шест (6) се малолетни лица и две (2) полнолетни лица;

· седум (7) се државјанки на Република Македонија,  и една (1) странска државјанка (Р. Румунија);
· седум (7) жртви се од женски пол и една (1) жртва е од  машки пол;
· според видот на експлоатација три (3) жртви се сексуално експлоатирани, три (3) жртви се сексуално експлоатирани и присилени брак, една (1) жртва е трудово и сексуално експлоатирана,  и една (1) жртва е трудово експлоатирана;
· 5 жртви биле сместени во Центарот за лица жртви на трговија со луѓе;  

· шест (6) жртви се идентификувани во Република Македонија, една (1) е идентификувана во Словенија и една (1) жртва е идентификувана  во Италија. 

Податоците говорат дека децата се најпогодена ранлива група, најчесто, тие се  државјани на Република Македонија, од женски пол, на возраст од 14 до 17 години. Најзастапени видови на трговија со деца е сексуална експлоатација, како и комбинирање на сексуална експлоатација и присилени бракови;
Во референтниот период во Центарот за лица –жртви на трговија со луѓе сместени се пет (5) жртви, од кои, една е странска државјанка (Р. Румунија), полнолетна, со дозвола за привремен престој, и по краток престој на нејзино барање вратена во земјата на потекло.
Од отворањето на Центарот за лица - жртви на трговија со луѓе до  јуни 2014 година, сметени се 29 лица, од кои 9 полнолетни и 20 малолетни,  5  лица – се странски државјани со дозвола за привремен престој.  

Според канцеларијата на НМУ/МТСП, во текот на 2014 година, координирани се постапки за назначување на старател за 64 деца  илегални мигранти од вкупно 146  сместени во Прифатниот центар за странци. 
Во стратешкиот пристап на Министерството за култура до 2014 година, родовата перспектива не беше експлицитно истакната како интегрален дел на процесите и процедурите. Анализата на податоците од одобрени проекти во музејската дејност и заштита на аудиовизуелни добра направена во рамки на иницијативите за родово одговорно буџетирање, покажаа дека на сите четири нивоа (национални установи, локални установи, други корисници и здруженија на граѓани)  се забележува значително влијание и присуство на жените во раководењето на проектите од областа на културата.  Исто така оваа анализа покажа дека дел од подржаните проекти  се насочени кон промоција на жените како дел од културната и уметничката креативност ( Праисториски дами од Македонија, Живи сведоштва на Мајка Тереза и Рамиз Алиа, Истражувања за илинденката и учителката Тодорка Сливјановска и др.). 

Министерството за култура препознава дека работењето на еднаквоста честопати претполага имплементација на различни стратегии во дефинирање и ре-дефинирање на улогата на жените и мажите во  историски контекст и го отвора прашањето на начинот на кој  жените и мажите ги разбираат историските настани. Од тие причини министерството за култура започнувајќи од 2014  до 2016 година ќе поддржува иницијативи за промоција на научно истражувачки проекти и проекти од областа на културата, историјата, историјата на уметноста, етнологијата и слично, со кои ќе се промовираат жените како активни учеснички во историските случувања и како дел од светската историја, како на пример, улогата на жените низ војните низ вековите и/или во опусите на творештвата на одредени познати историски ликови и слично.  
Ваквите определби се во согласност со напорите на Владата на Република Македонија да ја унапреди еднаквоста на жените и мажите и да промовира вредности со кои ќе се намалат стереотипите и ќе се потикне еднаквоста сите сфери на општественото живеење.  Согласно со општи и посебни мерки утврдени во член 5 и член 7 од Законот за еднакви можности на мажите и жените, Министерството за култура и секторот за заштита на културното наследство како следни свои активности ги предлага следните интервенции: 
· Музеите од позиција на центри на знаење имаат огромна моќ да влијаат на разбирањето за важноста на жените во историјата. Оттука МК ќе подготви насоки и препораки до националните установи за поттикнување и развој на родовите аспекти во културното наследство и почитување на разноликоста на уметничкото изразување.  

· Менторство и разговори со институциите и носителите на проектите - археолозите, историчари на уметност, кустоси итн., за можностите за презентација на македонската материјална и духовна култура, зачувување и презервација на индивидуалнaтa и колективнaтa меморија и идентитетот на македонскиот народ, но и промоција на еднакви можности и афирмација на жените низ културните и историските творештва.
· Воведување на мерки преку кои ќе се поттикне свеста и ќе се отворат перспективите за поголема креативност во начинот на промоција на историските и културните вредности во насока на унапредување на еднаквоста, намалување на диспаритетите и промоција на еднаквите можности на мажите и жените во областа на културата. 
· Во пријавата на конкурсот за поддршка на проекти  oд областа на заштита на нематеријалното културно наследство, во делот на критериумите ќе се додаде охрабрувачка клаузула со која ќе се иницираат овие размисли и ќе се поттикнат институциите и граѓанските организации да предложат проекти во оваа сфера.
На тој начин ќе се надминат стереотипите и низ позитивни примери, културни и едукативно воспитни иницијативи, ќе се поттикне намалувањето на родовиот јаз во областа на културата и ќе се унапреди еднаквоста.
Индустријата за информатичко–комуникациските технологии (ИКТ)  е несомнено една од најбрзо растечките индустриии и претставува пазар на кој побарувачката на работната сила е во континуиран пораст. Да се приближат предностите на информатичко–комуникациските технологии на девојките, како и да се поттикнат самите девојки да размислуваат за кариера во овој домен е една од заложбите на Министерството за информатичко општество. За овозможување на еднакви можности на  девојчињата и момчињата и приближување на информатичката технологија до девојките, во континуитет се спроведуваат активности  и кампањи чија што цел е да се придонесе за понатамошен развој на Република Македонија како современо и модерно информатичко општество. 

Во 2014-тата година, кампањата „На технологијата и се потребни девојки“ стана партнер со Rails Girls Skopje, настан кој е дел од глобалната Rails Girls заедница, основана во 2010 година во Хелсинки. Истиот претставува бесплатна работилница на која ученичките од средните училишта се запознава со основите на веб-програмирањето преку креирање на веб-апликација со помош на Ruby on Rails. Настанот се одржа на 11 и 12 април. 

Исто така, кампањата беше партнер и со првиот Google семинар во Македонија, кој се одржи на 5 април 2014 година. Студентки на ИКТ факултетите имаа можност да се запознаат со последните тенденции во онлајн маркетингот, рекламата и Андроид програмирањето и да се стекнат со меѓународен сертификат. Учесничките имаа уникатна можност да се запознаат со еден од 80-те во светот Google Certifed trainers, научија кои се најпопуларните Google производи, како тие работат и како можат да помогнат во развање на бизнисот и кариерата во иднина. 

Освен тоа, ФИНКИ овозможи работилница за роботика за 6 ученички кои под менторство на професорите, изучуваа, анализираа и програмираа хуманоидни роботи (NAO NextGen). 

Активностите беа надополнети со едукација и запознавање на девојките со Apple производите, оперативниот систем Mac OS X и сите апликации кои се користат при работа со OS X. Истото беше реализирано во соработка со ССК и ИТ компанијата Дуна компјутери. 

2014-та се заокружи со партнерство на првиот Startup Weekend во Скопје. Програмери, дизајнери, маркетинг експерти, продукт менаџери и стартап ентузијасти, ги споделија своите идеи, креираа производи и ги поставуваа основите на своите стартап компании, во рамките на овој настан. Станува збор за 54 часовен настан прогласен од УНЕСКО, кој претставува само еден од поголемите настани кои се планираат за поддршка и развој на претприемништвото, иновации и вмрежување. На него партиципираа повеќе од 70 учесници и преку 20 локални и меѓународни ментори и судии. Учесниците имаа можност да ги претстават своите иновативни идеи, да креираат тим и да добијат интересни награди, меѓу кои и шанса за финансирање од страна на најдобрите бизнис акселератори во Македонија и странство. Целта на организирањето на вакви настани е издигнување на капацитетите на младите претприемачи од Македонија и поврзување со потенцијални инвеститори, како и програми за професионална специјализација на нивните вештини и знаења во согласност со потребите на пазарот.

Инаку, глобалниот тим на Startup Weekend до сега има образовано и инспирирано повеќе од 30.000 претприемачи ширум светот, организирано повеќе од 1070 настани во повеќе од 480 градови и има повеќе од 150 организатори и волонтери кои се движечка сила на успехот на организацијата. Во рамките на овие настани до сега биле основани и 8190 компании.

Исто така, значајно е да се истакне фактот дека преку овие настани, се создава мрежа на комуникација помеѓу ученичките и студентките од една и бизнис и академскиот сектор од друга страна. Тоа придонесе за воспоставување на таканаречен однос на менторство, преку кој се разменуваат идеи, добиваат препораки, но и ангажираат девојките на обуки, летни школи и различни настани од промотивен карактер. 

Министерството  за информатичко општество и администрација ги препознава придобивките од вклучувањето на поголем број жени во ИКТ, и влијанието на ИТ секторот врз намалувањето на сиромаштијата. Земајќи ги во предвид податоците на Меѓународната организација на трудот, дека најсиромашни од сиромашните се токму жените,  превземањето на активности со кои ќе се стекнат  ИКТ вештини и ќе се намали јазот во учеството на жените и мажите во ИТ секторот се допринесува директно кон намалување на сиромаштијата кај жените и подобрување на нивниот општествен статус.  

За таа насока, покрај досегашниот начин на водење на статистика за посетеноста на интернет клубовите, која се води по пол, возраст и време (час) на посета, отсега се додава уште еден индикатор пол/возраст (водење на родово разделена статистика по пол вкрстено со возраста на посетителите).
Кампањата  „Девојките во ИКТ“ се промовира во интернет клубовите на целата територија на државата, особено во градовите каде родово буџетските анализи направени од страна на министерството за информатичко општество и администрација покажаа драстично помал опсег на користење на услугите на интернет клубовите од страна на жените посетители. Кампањата се реализира преку флаери и промотивни настани во интернет клубовите.

Во последните неколку години  особено внимание на родовиот концепт и на активности со кои се промовира нестереотипното прикажување на жените во медиумите посветува Агенцијата за аудио и аудиовизуелни медиумски услуги. Во 2014 година,  согласно активностите од Акцискиот план за родова еднаквост,  Агенцијата ги има преземено следните активности:
 - Анализа на начинот на прикажување и претставување на жените и мажите и Анализа на родовите прашања во програмските концепти и содржини на средствата за јавно информирање се целосно спроведени и објавени на посебниот дел од веб страницата на Агенцијата како: Родот во телевизиските  програми: Извештаи од истражувањата на родовите прашања и прикажувањето и претставувањето на жените и на мажите во програмите на радиодифузерите во 2014 година изработени за потребите на Агенцијата за аудио и аудиовизуелни медиумски услуги. (достапно на http://www.avmu.mk/images/Rodot_vo_televiziskite_programi_Finalen_izveshtaj.pdf).
- Дебата за стереотипите и предрасудите во медиумите беше реализирана во рамките на дебатата  „Критичко разбирање на медиумите – род, млади, медиумска писменост“ (Скопје , 23.12.2014 година).
Спроведување на кампањата за подигнување на свеста за сексистички содржини во медиумите, која како активност беше планирана за реализација во 2015 година, е префрлено за 2015 година, за што е известено и МТСП. Префрлувањето е резултат, од една страна на фактот што родовите прашања влегуваат во пошироката област на медиумската писменост, и Агенцијата во 2015 година подготвува посебна програма за поттикнување на медиумската писменост, а од друга страна на преобемните активности што ги имаше Агенцијата во 2014 година поврзани со донесувањето на подзаконските акти кои произлегоа од Законот за аудио и аудиовизуелни медиумски услуги. 
Од се што е споменато погоре може да се заклучи дека, родовата еднаквост на национално ниво бележи зголемен обем на активности и резултати кои допринесуваат кон унапредување на еднаквоста и можностите на жените и мажите. Активностите се реализираат не само со поддршка од донатори туку средства се определуваат и во буџетот на Владата на Република Македонија, што ја покажува спремноста  на Владата за унапредување на еднаквоста и внесување на родовата перспектива во политиките и програмите на национално ниво.
3. Анализа на состојбата со еднаквите можности на жените на мажите на локално ниво

Покрај органите на државната управа, согласно член 14 став 1 од Законот за еднакви можности на жените и мажите,  обврска за почитување на принципот на еднакви можности и унапредување на еднаквите можности на жените и мажите имаат и единиците на локалната самоуправа, кои преземаат активности на локално ниво. 
Законот за еднакви можности на жените и мажите, член 15 став 1 ги обврзува координаторот и заменик координаторот на единиците на локалната самоуправа во рамките на своите надлежности да изработуваат најмалку еднаш годишно извештај за состојбата со еднаквите можности  и истиот се  должни да го достават до Министерството  за труд и социјална политика. 

Иако Законот е донесен во 2012 година, голем дел од единиците на локалната самоуправа  обврските од овој закон не ги почитуваат. Така, во однос на доставувањето на годишните извештаи до Министерството за труд и социјална политика,  ова обврска за 2014 година ја испочитувале само 45 единици на локалната самоуправа од вкупно 81. 
Годишни извештаи не доставиле вкупно 35 општини и тоа:  Арачиново, Берово, Боговиње, Брвеница, Виница, Врапчиште, Гевгелија, Дебарца, Дебар, Демир Капија, Долнени, Желино, Зелениково, Зрновци, Илинден, Јегуновце, Кавадарци, Карбинци, Кичево, Кривогаштани, Липково, Лозово, Македонска Каменица, Неготино, Петровец, Пехчево, Пласница, Сарај, Старо Нагоричане, Струга, Студеничани, Тетово, Чешиново-Облешево, Чучер Сандево и Шуто Оризари.
Анализирајќи ги доставените извештаи на општините за преземените активности во доменот на еднаквите можности на жените и мажите и посветеноста на општината на унапредувањето на родовата еднаквост, може да се заклучи дека мал е бројот на општините кои ги имплементирале обврските кои што произлегуваат од Законот за еднакви можности на жените и мажите,  а уште помал е бројот на оние кои што донеле посебни мерки за унапредување на еднаквите можности на жените и мажите.  

Акциски планови или Програма за работа за унапредување на еднаквите можности на жените и мажите за 2014 година, усвоиле мал број на општини, и тоа:  Свети Николе, Центар, Маврово и Ростуше, Кочани, Струмица, Ѓорче Петров, Битола, Град Скопје, Аеродром Велес, Вевчани, Штип, Чаир, Пробиштип, Росоман, Крива Паланка и Гази Баба. 
Усвојувањето на стратешки документи од областа на еднаквите можности на жените и мажите на локално ниво ја покажува посветеноста на општината на оваа прашање. Непостоењето на програма за работа или акциски план  за унапредување на еднаквите можности на жените и мажите, укажува на фактот дека општините или инцидентно спроведуваат некаква активност како иницијатива на граѓанскиот сектор или некоја меѓународна организација или пак  покажува дека овие прашања не се во  дефинираните приоритети  на општината.
Согласно член 14 став 9 од Законот за еднакви можности на жените и мажите, општините е потребно да направат измена во актот за систематизација и да ги вклучат надлежностите на координаторот за еднакви можности на жените и мажите во описот на обврски и надлежности  на лицето кое е определено како координатор или пак доколку општината има средства може да систематизира посебно работно место координатор за еднакви можности на жените и мажите. Мал  е бројот на единиците од локалната самоуправа кои оваа обврска ја имаат испочитувано: Јегуновце, Аеродром, Прилеп, Горче Петров, Пласница, Кривогаштани, Радовиш, Маврово Ростуше и Кисела Вода. Останатите 72 општини и понатаму ги игнорираат обврските кои за нив ги пропишува Законот за еднакви можности на жените и мажите.

Што се однесува до Статутот на единиците на локалната самоуправа, кај повеќето од нив испочитувана е обврската од членот 14 став 5 од Законот за еднакви можности на жените и мажите меѓутоа во целост не се вклучени сите надлежности што членот 14 став 6 од Законот ги пропишува.
Заради поголема имплементација на обврските на општините кои произлегуваат од член 14 став 2 од  Законот за еднакви можности на жените и мажите, кои се однесуваат на икорпорирње на принципот на еднакви можности на жените и мажите во буџетите и стратешките планови  и следење на ефектите и влијанието на нивните програми врз жените и мажите, UN Women вклучи десет пилот-општини во Регионалниот проект за „Промоција на Родово одговорни политики и буџети во Југоисточна Европа“ меѓу кои се: Битола, Свети Николе, Аеродром, Струмица, Град Скопје,  Маврово и Ростуше, Тетово, Штип, Ѓорче Петров и Боговиње. Проектот се однесува на зајакнување на локалните механизми и капацитети за имплементација на локалните и национални стратешки документи во областа на родовата еднаквост и родово одговорното буџетирање. 

Успешноста на овој проект се потврдува  со активностите на единиците на локалната самоуправа.  Конкретно Општина Битола во 2014 година го спроведе проектот „Кон родово чувствителен јавен транспорт“ со цел прилагодување  на јавниот транспорт кон потребите на жените, мажите и децата во руралните области на Општина Битола.  Истиот проект е спроведен врз основа на констатирана состојба од анкетен прашалник спроведен во руралните области а се однесува на квалитетот на јавниот транспорт и потребата од зголемување на фреквенцијата на постоечките автобуски линии.  Со ваквата активност општина Битола им излезе во пресрет на потребите на жените од руралните средини во однос на користење на јавниот превоз, имајќи во предвид дека најчесто овој вид на превоз го користат жените и децата.
Во насока на добри пракси во однос на промоција и интегрирање на родовиот аспект во единиците на локалната самоуправа во Република Македонија е и Општина Велес која во 2014 година отвори канцеларија за поттикнување на женското претприемништво. Извршена е и теренска посета во руралните средини со цел заинтересираните подобро да се запознаат со предностите и услугите кои ги нуди канцеларијата. Објавен е повик до жените заинтересирани за претприемаштво, преку делење на флаери и организирање на средби со жени-истакнати претприемачи во општината. Резултатите од отворената канцеларија покажуваат зголемен број на заинтересирани потенцијални жени претприемачи кои во канцеларијата ги добиваат потребните информации за кредити и други можности кои ги нуди Владата на РМ за реализација на нивните бизнис планови. Следејќи го позитивниот ефект постигнат со отворањето на канцеларијата за поттикнување на женското претприемништво Општина Велес донесе заклучок дека и понатаму треба да продолжи со нејзина промоција. Во насока на промоција на улогата и значењето на жената во културата,  Општина Велес одржа промоција на дела од жени автори (ликовни, литературни и др. уметности).
Општина Свети Николе во 2014 година спроведе работилници и анкета за превенција од рак на дојка како и план за спроведување на прегледи. Ваквата акција поттикна 100 жени да направат мамографски преглед во Здравствениот дом во Свети Николе.

Маврово и Ростуше одржа повеќе јавни трибини во текот на 2014 година: „Вештини на јавно говорење“, „Свесноста за женското здравје“, Нема локална демократија без учество на жената“, Лобирање за поголема застапеност на жената во општествениот живот“. Во рамките на проектот Родово одговорно буџетирање Општина Маврово и Ростуше одржа предавање на тема „Застапеноста на жените во креирање на локалните политики“ и воедно отпочна со  изработка  на Стратегија за родово одговорни политики.

Со цел унапредување на можностите на жените-претприемачи во искористувањето на средствата од ИПАРД програмата,  Општина Кочани во 2014 година организира конференција за предизвиците и проблемите со кои се соочува жената-претприемач во руралните средини.

Град Скопје е единствена локална самоуправа која има  усвоено стратегија за родова еднаквост. Градот Скопје секоја година во месец март одбележувајќи го меѓународниот ден на жената со сопствени средства одвоени од буџетот на градот, ги реализира деновите посветени на женските права, во кои во текот на три вечери се организираат различни културно и едукативни настани подигајќи ја свесноста на граѓаните за еднаквите можности на жените и мажите и за женските права како дел од корпусот на човекови права. Секоја година  се организираат интересни дебати со еминентни учесници, се прожектираат филмови со едукативни содржини, и се делат промотивни материјали.  Вечерите на женски права,  станаа препознатлив настан  за градот Скопје, и она што радува е неговата се поголема посетеност и богатата содржина која ја нуди за посетителите.
Во рамки на градот Скопје формирана е работна група за стратешко планирање и буџетирање односно интегрирање на родовата перспектива во креирањето на политиките и буџетските процеси. Посебен приоритет на оваа група е нееднаквото учество на жените и мажите односно поттикнување и унапредување на еднаквите можности во рамки на градот Скопје. 

Општина Струмица  секоја година преку програмата Форуми на заедницата, ги вклучуваат граѓаните во утврдување на приоритетите и креирањето на политиките и буџетот на општината. Како посебен услов во организирањето на форумите е учество на жените со најмалку 30% застапеност во вкупниот број и учеството на координаторот за еднакви можности на жените и мажите во работната оперативна група.  Со оваа координаторот има задача особено во руралните средини да вложи напори за поголемо учество на жените на форумите за да може да се слушнат и нивните приоритети и потреби. 
Вклучувањето на родовата перспектива во креирањето на буџетските политики како добра пракса ја имаат воведено и  општина Крива Паланка. 

Општина Пробиштип воспоставувајќи одлична соработка со меѓународните организации,  во 2014 година со поддршка на УНИЦЕФ  во село Ратавица во просторија на подрачното училиште отвори Центар за здрав развој  за деца на возраст до 6 годишна возраст, со што излезе во пресрет на родителите особено на мајките од с. Ратавица кои имаат деца до 6 годишна возраст за згрижување на нивните деца одреден број часови дневно во тој центар. Овој центар овозможил дневно згрижување на  16 деца. 

Отворањето на Центар за ран детски развој  е запишано и како успешна активност во извештајот на координаторот и комисијата за еднакви можности на жените и мажите на општина Аеродром. Ваков центар е отворен во село Долно Лисиче. За мајките на децата кои ги користат услугите на Центарот за ран детски развој, општината има организирано работилници од областа на правата и заштитата на децата и потребата од промовирање на стандардите за ран детски развој и работилници за претприемништво кај жените. Општината Аеродром има организирано голем број на едукативни работилници и настани за промовирање на родовата еднаквост и за информирање на жените од општината за разни прашања од општествениот живот.
Иако дел од општините се посветени на прашањето на еднаквите можности на жените и мажите и одвојуваат средства од сопствените буџети за нивна реализација,  се уште се забележува слаб капацитет особено финансиски за имплементација на активности на локално ниво. Исто така во најголем дел општините не покажуваат сериозен пристап кон оваа прашање ниту пак политичка волја за преземање на активности со кои би се унапредиле еднаквите можности на локално ниво. И понатаму најголем дел од активностите се поврзани со активностите кои Министерството за труд и социјална политика ги спроведува на локално ниво, на активности кои граѓанските организации ги спроведуваат во соработка со комисиите и со координаторите за еднакви можности, како  и на поддршката што  општините ја добиваат од  меѓународните организации  како донација. 
4).  Реализирани активности на Министерството за труд и  социјална политика 
Министерството за труд и социјална политика  ги планира своите активности во областа на еднаквите можности на жените и мажите согласно врз основа на Стратегијата за родова еднаквост 2013-2020 и Акцискиот план за родова еднаквост 2013-2016, Стратегијата за родово одговорно буџетирање 2012-2017 и годишните оперативни планови за нивна имплементација. 
Во периодот од јануари  до март 2014, Секторот за еднакви можности ги спроведе  преостанатите  обуки од  проектот „Зајакнување на капацитетите за концептот на еднакви можности и недискриминација“ со Британски Совет  наменети за различни целни групи како што се социјални и здравствени работници, трудова инспекција, судии и јавни обвинители. 

Во соработка со Македонско женско лоби во текот на цела 2014 година беа спроведувани активности за јакнење на капацитетите на механизмите за еднакви можности на жените и мажите во единиците на локалната самоуправа. Во рамки на овие активности одржани се дебати, работилници, трибини и друг вид на едукативни настани во Свети Николе, Аеродром и Кисела Вода, Струмица, Маврово Ростуше, Делчево, Кочани, Штип, Тетово, со цел  унапредување на еднаквите можности на жените и мажите во рамки на  единиците на локална самоуправа.
Во рамки на соработката на Секторот еднакви можности со комисиите за еднакви можности на жените и мажите на локално ниво, во месец март во општина Центар се реализира работилница за запознавање со концептот на еднаквите можности и недискриминација наменета за наставниците од основните училишта од оваа општина.  
Во периодот јануари-март 2014 година,  Секторот еднакви можности беше во постојана комуникација со механизмите за еднакви можности на жените и мажите од единиците на локална самоуправа, во однос на консултации за изработка на нивните годишни програми. Такви консултации се направени со општините Аеродром, Гази баба, Крива паланка, Струмица, Битола, Центар, Карпош и други.

Во април 2014 година започнаа подготвителните активности во однос на процената за измена и дополнување на Законот за еднакви можности на жените и мажите. Беа подготвени предлог измени во Законот со цел овозможување на законски основ за подготовка и донесување на подзаконски акти со кои ќе се олесни имплементацијата на Законот и ќе се унапредат еднаквите можности на жените и мажите во одредени области на општественото живеење.  Во ноември 2014 година измените на законот беа усвоени од страна на Собранието на Република Македонија (Службен весник бр.166 од 12.11.2014 ).
Од страна на Владата во март беа усвоени годишните оперативни планови за имплементација на Стратегијата за родова еднаквост и Стратегијата за родово одговорно буџетирање
.   

МТСП преку СЕМ ја изработи оперативната програма за имплементација на препораките на ЦЕДАВ Комитетот (2014-2016) и истиот го презентираше на јавна собраниска расправа. Јавната расправа се одржа во заедничка соработка со Собраниската Комисија за еднакви можности на жените и мажите и канцеларијата на УН жени во Скопје. По консултативниот процес оперативната програма, е објавена на веб страната на МТСП.

Во рамки на Оперативниот план за родова еднаквост за 2014 спроведена е работилница  за запознавање со концептот на еднаквост и недискриминација наменета за вработените во трудова инспекција. Целта на работилницата беше да се подигне степенот на разбирање на овие два концепта како и препознавање на елементите кои доведуваат до дискриминација од страна на трудовите инспектори. 

Исто така спроведена е работилница со механизмите за родова еднаквост на локално ниво, поточно со комисиите за еднакви можности на жените и мажите и координаторите. Целта на оваа работилница беше запознавање со концептот на родова еднаквост, обврската и значењето за формирање на комисии за еднакви можности на жените и мажите, како и нивните надлежности и обврски во унапредувањето на родовата еднаквост на локално ниво.
Со цел вклучување на родовата перспектива во буџетските политики на национално ниво,  од страна на Секторот за еднакви можности беше изработена Методологија за родово одговорно буџетирање, за чија што примена беше доставена  Информација до Влада од страна на Министерството за труд и социјална политика.  Информацијата се однесуваше на  методoт, начинoт и  постапкaтa за вклучување на родовата перспектива при креирањето на политиките, програмите, стратешките планови и буџетите.  Исто така во прилог на оваа информација беа доставени и прифатени од Владата обрасците за унифицирање на известувањето на органите на државната управа и единиците на локалната самоуправа за  превземените активности на полето на еднаквите можности на жените и мажите.  
Согласно усвоената методологија и обврските кои произлегоа од Буџетскиот циркулар, секторот за еднакви можности изработи родово буџетска анализа на програмата за самовработување. Оваа активност секторот ја реализира во соработка со секторот труд и Агенцијата за вработување на РМ. 
Во извештајниот период започна подготовката на Национален акциски план за имплементација на CEDAW препораките, за што беше формирана работна група од претставници на сите релевантни институции.

Секторот за еднакви можности изработи извештај за постигнатите резултати  од  имплементацијата на Пекиншката Декларација  и Платформа за акција по повод 20 годишнината од одржувањето на четвртата светска женска конференција на ОН каде беше донесен овој документ. 
Во септември беше изработен и доставен до Собранието на разгледување Годишен извештај за имплементација на Стратегијата за родова еднаквост. Правната основа за донесување на Стратегија и Националниот план за родова еднаквост е содржанa во членот 9 став 3 од Законот за еднакви можности на жените и мажите (Службен весник на РМ број 6 од 13.1.2012 година) , каде се вели дека: „Собранието донесува Стратегија за родова еднаквост и го следи нејзиното спроведување во секторските политики и програми и соработува со социјалните партнери, невладините организации и други јавни институции во соодветната област“.  Седницата за разгледување на извештајот се одржа во ноември 2014 година.
Во соработка со општина Битола во септември беше одржана е работилница во Охрид  наменета за  Советниците на општина Битола. 

На покана од Советот при општина Кисела вода, Секторот еднакви можности учествуваше во функција на  обучувачи за концептот на родовата еднаквост, наменета за членовите на советот на општината а на обуката присуствуваа и градоначалничката на општината и секретарот на општината.

Секторот за еднакви можности и секторот социјална заштита организираа 3 работни средби во Тетово, Кочани и Штип на  тема „Улогата на локалната самоуправа  во унапредувањето на еднаквите можности на жените и мажите  и презентација на Законот за спречување и заштита од семејно насилство“.  
Во ноември се одржа тркалезна маса на која се дискутираше за постигнатите резултати од двегодишната имплементација на  Стратегијата за родово одговорно буџетирање (2012-2017).  Оваа активност беше заедничка иницијатива на Секторот за еднакви можности и подгрупата за родово одговорно буџетирање во рамки на Интер-ресорската советодавна и консултативна група за еднакви можности на жените и мажите. На оваа тркалезна маса се детектираа и идните приоритети во делот на родово одговорно буџетирање на национално ниво.
…
Согласно со претходно изнесеното, Министерството за труд и социјална политика и предлага на Владата на Република Македонија  да ги усвои следниве Предлог  заклучоци:

1.  Владата на Република Македонија ја разгледа  и  ја усвои   Информацијата  за превземените активности и постигнатиот напредок за воспоставување еднакви можности на жените и мажите во Република Македонија за 2014 година.







� Службен весник на Република Македонија бр. 27/2014





�што викаш ова да го префрлиме во точка 1 пред анализата. И да го додадеме делот за ОП  за ЦЕДАВ





